
ᑲᑎᒪᔩᑦ ᖃᓄᐃᓕᖓᓕᕐᓂᖓ ᓂᕐᔪᑏᑦ  
ᐊᑦᑕᕐᓇᖅᑐᒦᓐᓂᖏᓐᓂ ᑲᓇᑕᒥᑦ (COSEWIC)  

ᖃᐅᔨᓴᕐᓂᕐᒧᑦ ᐊᒻᒪᓗ ᖃᐅᔨᒃᑲᐃᓂᖅ ᖃᓄᐃᓕᖓᓕᕐᓂᖓ ᐅᓂᒃᑳᖅ  

ᐋᕐᓘᑉ ᒥᒃᓵᓄᑦ  
Orcinus orca 

ᐊᑭᓐᓇᕐᒥ ᐃᓂᖃᖅᑐᑦ ᐃᓄᒋᐊᓐᓂᖏᑦ 
ᓂᒋᕐᒥ ᐃᓂᖃᖅᑐᑦ ᐃᓄᒋᐊᓐᓂᖏᑦ 

ᐅᐊᓕᓂᐅᑉ ᓯᒡᔭᖓᓂ ᐊᖅᑯᓵᖃᑦᑕᖅᑐᑦ ᐃᓄᒋᐊᓐᓂᖏᑦ 
ᐃᑎᔪᒦᑦᑐᑦ ᐃᓄᒋᐊᓐᓂᖏᑦ 

ᓂᒋᖅᐸᓯᖕᒥ ᐊᑦᓛᓐᑎᒃ/ᐅᑭᐅᖅᑕᖅᑑᑉ ᑲᓇᖕᓇᖓᑕ ᐃᓄᒋᐊᓐᓂᖏᑦ 
 

ᐊᐅᓚᑦᑎᔨᒃᑯᑦ ᓇᐃᒡᓕᒋᐊᖅᓯᒪᔪᒃᑯᑦ ᐅᓂᒃᑳᓕᐊᖓ 
 
ᓂᕐᔪᑎᐅᖃᑎᒌᓄᑦ ᑐᓴᐅᒪᔪᑎᒃᓴᑦ 
 
ᐋᕐᓗᐃᑦ, ᐅᕝᕙᓘᓐᓃᑦ ᐅᐊᑲᐃᑦ Orcinus orca, ᓇᓗᓇᐃᖅᑕᐅᑲᐅᑎᒋᔪᓐᓇᖅᑐᑦ ᓇᑉᐸᖅᑯᑎᖏᑦ ᑐᓄᐊᓃᑦᑐᑦ 
ᑕᑭᓂᖏᓐᓄ ᐊᒻᒪᓗ ᕿᕐᓂᖅᑐᒥᒃ ᐊᒻᒪᓗ ᖃᑯᖅᑐᒥᒃ ᓇᓗᓇᖏᑦᑐᒥᒃ ᑕᖅᓴᖃᕐᓂᖏᓐᓂᒃ. ᐊᑕᐅᓯᑐᐊᖅ ᓂᕐᔪᑎᐅᖃᑎᒌᒃ 
ᐃᓕᓴᕆᔭᐅᔪᖅ, ᑭᓯᐊᓂ Orcinus−ᓄᑦ ᐃᓚᒌᓄᑦ ᐋᔩᕈᑕᐅᖏᓐᓇᖅᑐᖅ. 
 
ᓇᓗᓇᐃᖅᑕᐅᓯᒪᔪᑦ ᐃᓛᒃᑰᖅᑐᑦ 
 
ᑕᓪᓕᒪᐃᑦ ᓇᓗᓇᐃᖅᑕᐅᓯᒪᔪᑦ ᐃᓛᒃᑰᖅᑐᑦ ᐃᓕᓴᕆᔭᐅᓯᒪᔪᑦ − ᐊᑕᐅᓯᖅ ᑲᓇᖕᓇᕐᒥ ᐊᒻᒪᓗ ᓂᒋᕐᒥ ᑲᓇᑕᒥ (1. ᐊᑦᓛᓐᑎᒃ 
ᓂᒋᖅᐸᓯᐊᓂ ᐊᒻᒪᓗ ᐅᑭᐅᖅᑕᖅᑑᑉ ᑲᓇᖕᓇᖓᓂ ᐃᓄᒋᐊᖕᓂᖏᑦ), ᐊᒻᒪᓗ ᑎᓴᒪᑦ ᐳᑎᔅ ᑲᓚᒻᐱᔭᐅᑉ ᐃᒪᖁᑎᖏᓐᓂᒃ ᓯᒡᔭᒥ 
ᐊᒻᒪᓗ ᐃᑎᔪᒥᒃ (2. ᓂᒋᕐᒥ ᐃᓂᖃᖅᑐᑦ ᐃᓄᒋᐊᓐᓂᖏᑦ, 3. ᐊᑭᓐᓇᕐᒥ ᐃᓂᖃᖅᑐᑦ ᐃᓄᒋᐊᓐᓂᖏᑦ, 4. ᐅᐊᓕᓂᐅᑉ ᓯᒡᔭᖓᓂ 
ᐊᖅᑯᓵᖃᑦᑕᖅᑐᑦ ᐃᓄᒋᐊᓐᓂᖏᑦ, ᐊᒻᒪᓗ 5. ᐃᑎᔪᒦᑦᑐᑦ ᐃᓄᒋᐊᓐᓂᖏᑦ). ᐃᓂᖃᖅᑐᖅ, ᐊᖅᑯᓵᑐᐃᓐᓇᖅᑐᖅ ᐊᒻᒪᓗ 
ᐃᑎᔪᕐᒥᐅᑕᐃᑦ ᐋᕐᓗᐃᑦ ᐊᔾᔨᒌᖏᑦᑐᑦ ᑕᐅᑦᑐᖏᑎᒍ, ᐆᒪᔪᓕᐅᕈᑎᖏᑎᒍ ᐊᒻᒪᓗ ᐃᓕᖅᑯᓯᖏᑎᒍ (ᐃᓅᖃᑎᒌᖕᓂᖅ, 
ᓂᐱᖃᕐᓂᒃᑯᑦ ᐊᒻᒪᓗ ᓂᕿᓯᐅᕐᓂᒃᑯᑦ) ᐊᒻᒪᓗ ᑎᓴᒪᐃᑦ ᐃᓅᖃᑎᒌᖕᓃᑦ ᐳᑎᔅ ᑲᓚᒻᐱᔭᒥ ᓱᖁᑎᒋᖃᑦᑕᐅᑎᖃᑦᑕᖏᑦᑐᑦ. 
ᑐᓴᐅᒪᔾᔪᑎᒃᓴᑦ ᑎᑎᕋᑦᑎᐊᖅᓯᒪᔪᑦ ᐱᑕᖃᙱᑎᓪᓗᒋᑦ, ᐋᕐᓗᐃᑦ ᓂᒋᖅᐸᓯᖕᒥ ᐊᑦᓛᓐᑎᒃ ᐊᒻᒪᓗ ᑲᓇᑕᐅᑉ ᐅᑭᐅᖅᑕᖅᑐᐊᑕ 
ᑲᓇᖕᓇᖓᓂ ᐃᓱᒪᒋᔭᐅᔪᑦ ᐊᑕᐅᓯᕐᒥ ᐃᓄᒋᐊᓐᓂᐅᓪᓗᑎᒃ. 
 
ᐃᓂᒋᔭᖏᑦ 
 
ᐋᕐᓗᐃᑦ ᓇᒥᕈᓘᔮᖃᑦᑕᖅᑐᑦ ᓄᓇᕐᔪᐊᑉ ᐃᒪᖁᑎᖏᓐᓂ. ᑲᓇᑕᒥ, ᐅᓄᖅᑐᑦ ᓇᓗᓇᐃᖅᑕᐅᓯᒪᔪᑦ ᐃᓛᒃᑰᖅᑐᑦ 
ᐃᓕᓴᕆᔭᐅᓯᒪᔪᑦ. ᐅᐊᓕᓂᐅᑉ ᓯᒡᔭᖓᓂ ᐊᖅᑯᓵᖃᑦᑕᖅᑐᑦ ᐃᓄᒋᐊᓐᓂᖏᑦ ᐳᑎᔅ ᑲᓚᒻᐱᔭᐅᑉ (BC) ᓯᒡᔭᖓᑕ 
ᐃᒪᖁᑎᖏᓐᓃᖃᑦᑕᖅᑐᑦ ᓇᒥᕈᓘᔭᖅ, ᐊᑭᓐᓇᕐᒥ ᐃᓂᖃᖅᑐᑦ ᐃᓄᒋᐊᓐᓂᖏᑦ ᓇᓂᔭᐅᒐᔪᒃᑐᖅ ᕚᓐᑰᕘᑉ ᕿᑭᖅᑕᖓᑕ 
ᐊᑭᓐᓇᖓᓂ ᐊᐅᔭᒃᑯᑦ, ᐊᒻᒪᓗ ᐅᑭᐊᒃᓵᒃᑯᑦ, ᓂᕐᔪᑏᑦ ᓇᒥᕈᓘᔮᑐᐃᓐᓇᕆᐊᖃᖅᖢᑎᒃ ᐊᕐᕌᒎᑉ ᐃᓗᐊᓂ, ᐊᒻᒪᓗ ᓂᒋᕐᒥ 
ᐃᓂᖃᖅᑐᑦ ᐃᓄᒋᐊᓐᓂᖏᑦ ᕚᓐᑰᕘᑉ ᕿᑭᖅᑕᖓᑕ ᕿᑎᖅᐸᓯᐊᓂ ᐊᓛᔅᑲᐅᑉ ᐊᑭᓐᓇᖓᓂ ᐊᐅᔭᒃᑯᑦ ᐊᒻᒪᓗ ᐅᑭᐊᒃᓵᒃᑯᑦ. 
ᐊᑭᓐᓇᕐᒥᐅᑦ ᐊᒻᒪᓗ ᓂᒋᕐᒥ ᐃᓂᖃᖅᑐᑦ ᐃᓄᒋᐊᓐᓂᖏᑦ ᐃᓂᒋᖃᑦᑕᖅᑕᖏᑦ ᐊᕐᕌᒎᑉ ᐃᓗᐊᓂ ᖃᐅᔨᒪᔭᐅᑦᑎᐊᖏᑦᑐᑦ. 
ᐋᕐᓗᐃᑦ ᐃᑎᔪᕐᒥᐅᑕᐃᑦ ᑕᑯᔭᐅᒐᔪᖏᓐᓂᖅᓴᐅᔪᑦ ᑭᓯᐊᓂ ᖃᐅᔨᒪᔭᐅᔪᑦ ᐃᖏᕐᕋᖃᑦᑕᕐᓂᖏᑦ ᓇᒧᕈᓘᔭᖅ ᓯᒡᔭᐅᑉ 
ᐃᒪᖁᑎᖏᓐᓂ. ᐋᕐᓗᐃᑦ ᐃᓂᒋᔭᖏᑦ ᐊᑦᓛᓐᑎᒃ ᓂᒋᖅᐸᓯᐊᓂ ᐊᒻᒪᓗ ᐅᑭᐅᖅᑕᖅᑑᑉ ᑲᓇᖕᓇᖓᓂ 
ᑎᑎᕋᖅᑕᐅᑦᑎᐊᖅᓯᒪᖏᑦᑐᑦ, ᑭᓯᐊᓂ ᓇᒥᕈᓘᔮᖅᑐᑦ ᐊᒻᒪᓗ ᑕᑯᔭᐅᖃᑦᑕᕐᓂᖏᑦ ᐅᓂᒃᑲᐅᓯᐅᖃᑦᑕᖅᑐᑦ ᓂᐅᕙᓐᓛᓐ 
ᓯᒡᔭᒥᑦ ᐃᒪᖁᑎᖏᓐᓂ, ᐱᔾᔪᑎᖃᓪᓗᐊᑕᖅᖢᓂ ᑕᑯᓇᓱᖃᑦᑕᕐᓂᖏᓐᓂ ᑕᐃᑲᓂ. 
 



ᓇᔪᖅᑕᖓ 
 
ᐋᕐᓗᐃᑦ ᓱᖁᑎᒃᓴᖏᑦᑐᓐᓇᖅᑐᑦ ᑕᕆᐅᑉ ᐊᔾᔨᒌᖏᓐᓂᖏᓐᓂ, ᐆᓇᕐᓂᖓᓂ ᐊᒻᒪᓗ ᒪᓪᓕᕐᔪᐊᕈᓐᓇᕐᓂᖓᓂ, ᐊᒻᒪᓗ 
ᐃᓂᒋᔭᖏᑦ ᐊᐅᓚᑕᐅᓪᓗᐊᑕᖅᖢᓂ ᐊᖑᓇᓱᒃᐸᒃᑕᖏᑕ ᐃᓂᒋᔭᖏᓐᓂᒃ ᐊᒻᒪᓗ ᐱᔪᓐᓇᕐᓂᖏᓐᓂ ᒪᓕᒃᖢᑎᒃ. ᓯᑯ 
ᒥᒃᖠᕙᓪᓕᐊᓂᖓ ᓄᑖᒥᒃ ᓇᔪᖅᑕᖃᖅᑎᑦᑎᔪᒃᓴᐅᓕᖅᑐᖅ (ᐊᒻᒪᓗ ᐊᖑᓇᓱᒃᑕᖏᑦ ᐊᑐᖅᑕᐅᔪᓐᓇᖅᑐᑦ) ᐊᑐᐃᓐᓇᐅᔪᑦ 
ᐋᕐᓗᖕᓄ ᐅᑭᐅᖅᑕᖅᑐᒥᒃ. 
 
ᐆᒪᔪᓕᕆᓂᖏᑦ 
 
ᐋᕐᓗᐃᑦ ᐊᑯᓂ ᐃᓅᖃᑦᑕᖅᑐᑦ, ᓂᕆᖃᑦᑕᕐᓂᐅᑉ− ᖁᕝᕙᓯᒡᓂᖅᓴᖓᓃᖦᖢᑎᒃ ᐊᖑᓇᓱᒃᑎᐅᔪᑦ. ᐊᑕᐅᓯᖅ 
ᓇᓗᓇᐃᖅᑕᐅᔪᓐᓇᖅᑐᖅ ᕿᓕᕈᖓᒍᑦ ᐊᒻᒪᓗ ᓇᑉᐸᖅᑯᑎᖏᑕ ᑕᖅᓴᖏᑦ ᐊᒻᒪᓗ ᑕᐅᑦᑐᖏᑦ ᐊᔾᔨᒌᖏᓐᓂᖏᓐᓂᖏᓐᓄ. 
ᐳᑎᔅ ᑲᓚᒻᐱᔭᒥ ᐃᓂᖃᖅᑐᑦ ᐃᓄᒋᐊᖕᓂᖏᑕ ᐃᓅᓯᖏᑕ ᖃᓄᐃᓕᖓᓂᖏᑦ ᓇᓚᐅᑦᑖᖅᑕᐅᓯᒪᔪᑦ ᐊᕐᕌᒍ 30 
ᐅᖓᑖᓃᖦᖢᑎᒃ ᐊᔾᔨᙳᐊᓄᑦ−ᓇᓗᓇᐃᖅᓯᔾᔪᑎᓄᑦ ᖃᐅᔨᓴᖅᑕᐅᑎᓪᓗᒋᑦ. ᐊᓯᖏᑦ ᐃᓄᒋᐊᖕᓂᖏᓐᓄ ᑖᓐᓇ ᐊᑑᑎᓂᖓ 
ᖃᐅᔨᒪᔭᐅᑦᑎᐊᖏᑦᑐᖅ. ᐃᓅᑯᑖᖕᓂᖏᑦ ᐊᕐᓇᓄᑦ 80−ᓄᑦ ᐊᕐᕌᒎᔪᑦ ᐊᒻᒪᓗ 40-50−ᓄᑦ ᐊᕐᕌᒍᓄᑦ ᐊᖑᑎᓄᑦ, ᐊᑐᓂ. 
ᐊᕐᓇᐃᑦ ᓯᕗᓪᓕᖅᐹᒥᑦ ᐃᕐᓂᖃᑦᑕᖅᑐᑦ 12-17−ᓗ ᐊᕐᕌᒍᖏᑕ ᐊᑯᓐᓂᐊᓂ ᐊᒻᒪᓗ ᐊᑕᐅᓯᕐᒥ ᐃᕐᓂᖃᑦᑕᖅᖢᑎᒃ ᐊᕐᕌᒍᑦ 
ᑕᓪᓕᒪᑕᒫᑦ. ᕿᑐᕐᖓᕇᒃ ᐊᑯᓂᐅᓂᖏᑦ 26-29−ᒧᑦ ᐊᕐᕌᒎᔪᑦ. ᐊᕐᓇᐃᑦ 40 ᐅᖓᑖᓂ ᐊᕐᕌᒍᓖᑦ ᓄᓕᐊᕈᓐᓇᕐᓂᖏᑦ 
ᑕᒃᖠᒋᐊᖅᓯᒪᖃᑦᑕᖅᑐᑦ. ᐃᓂᖃᖅᑐᑦ ᐋᕐᓗᐃᑦ ᐱᓯᑎᐅᔪᑦ ᐃᒪᕐᒥᐅᑕᐅᖃᑎᖏᑦ ᐃᕕᐊᖏᓖᑦ ᑕᑯᓪᓗᒋᑦ ᐊᕐᓇᐃᓪᓗ 
ᐊᖑᑏᓪᓗ ᐊᕕᒃᓯᒪᖃᑦᑕᖏᓐᓂᖏᓐᓂ ᐃᕐᓂᐅᖃᑎᒌᒃᑐᓂᒃ. ᑖᓐᓇ ᓱᓕᖏᑦᑐᑦ ᐊᖅᑯᓵᖅᑐᓄᑦ ᐋᕐᓗᖕᓄᑦ. 
 
ᖃᐅᔨᒪᔭᐅᔫᒐᓗᐊᑦ ᐅᓄᖅᑐᓂᒃ ᓂᕐᔪᑎᐅᖃᑎᒌᖕᓂ ᓂᕆᖃᑦᑕᕐᓂᖏᓐᓂ, ᐃᓂᖃᖅᑐᑦ ᐊᒻᒪᓗ ᐊᖅᑯᓵᖅᑐᑦ ᐃᓄᒋᐊᖕᓂᖏᑦ 
ᐊᔾᔨᒌᖏᑦᑐᒻᒪᕆᖕᓂ ᓂᕿᖃᖃᑦᑕᖅᑐᑦ. ᐃᓂᖃᖅᑐᑦ ᐋᕐᓗᐃᑦ ᓂᕆᖃᑦᑕᖅᑐᑦ ᐃᖃᓗᖕᓂ, ᐱᓗᐊᖅᑐᒥᒃ ᓱᓄᒃ, ᓴᒻ ᓵᓪᒪᓐ, 
ᑖᒃᑯᐊ ᐊᖅᑯᓵᖅᑐᑦ ᐋᕐᓗᐃᑦ ᐃᒪᕐᒥᐅᑕᓂᒃ ᐃᕕᐊᖏᓕᖕᓂᒃ ᓂᕆᕙᒃᖢᑎᒃ. ᐃᑎᔪᕐᒥᐅᑕᐃᑦ ᐋᕐᓗᐃᑦ ᓂᕆᖃᑦᑕᖅᑕᖏᑦ 
ᖃᐅᔨᒪᔭᐅᑦᑎᐊᖏᑦᑐᑦ. ᐋᕐᓗᐃᑦ ᐊᑦᓛᓐᑎᒃ ᓂᒋᖅᐸᓯᐊᓂ ᐊᒻᒪᓗ ᑲᓇᑕᐅᑉ ᐅᑭᐅᖅᑕᖅᑐᖓᑕ ᑲᓇᖕᓇᖓᓂ 
ᑕᑯᔭᐅᖃᑦᑕᖅᓯᒪᔪᑦ ᓂᕆᓪᓗᑎᒃ ᐃᒪᕐᒥᐅᑕᓂᒃ ᐃᕕᐊᖏᖃᖅᑐᓂᒃ ᐊᒻᒪᓗ ᐃᖃᓗᖕᓂ. 
 
ᐃᓄᒋᐊᖕᓂᖏᑕ ᖃᓄᐃᓕᖓᓕᕐᓂᖏᑦ ᐊᒻᒪᓗ ᖃᓄᐃᓕᕙᓪᓕᐊᓂᖏᑦ 
 
1974−ᖑᑎᓪᓗᒍ ᐊᑭᓐᓇᕐᒥᐅᑕᐃᑦ ᐃᓂᖃᖅᑐᑦ 70−ᐅᓚᐅᖅᑐᑦ, ᓂᒋᕐᒥ ᐃᓂᖃᖅᑐᑦ 132−ᖑᓚᐅᖅᖢᑎᒃ 1975−ᒥᑦ, 
ᐊᒻᒪᓗ 2006−ᒥ 85−ᖑᓚᐅᖅᖢᑎᒃ ᐊᒻᒪᓗ 244, ᐊᑐᓂ. ᓂᒋᕐᒥ ᐃᓂᖃᖅᑐᑦ ᐃᓄᒋᐊᓐᓂᖏᑦ 
ᖁᕝᕙᖅᐸᓪᓕᐊᖏᓐᓇᓚᐅᖅᑐᑦ ᓈᒻᒪᒃᑐᒥᒃ ᕿᒥᕐᕈᓂᖅ ᐱᒋᐊᖅᑎᓪᓗᒍ 1970−ᒥᑦ, ᐊᑭᓐᓇᕐᒥᑦ ᐃᓂᖃᖅᑐᑦᑕᐅᖅ, 
ᖁᕝᕙᖅᐸᓪᓕᐊᕌᔮᕋᓗᐊᕆᓪᓗᑎᒃ 1990−ᖑᕋᓱᖕᓂᖓᓂ, ᐅᓄᕈᓐᓃᖅᐸᓪᓕᐊᕋᔮᖅᑐᑦ ᑕᐃᒪᙵᓂ. ᑕᒪᕐᒥᒃ ᐃᓄᒋᐊᖕᓃᑦ 
ᑕᑯᒃᓴᐅᓯᒪᔪᑦ ᐊᕐᕌᒍᓕᒫᖅ ᖁᕝᕙᖅᐸᓪᓕᐊᓪᓗᑎᒃ ᐅᕝᕙᓘᓐᓃᑦ ᐅᓄᕈᓐᓃᖅᐸᓪᓕᐊᓪᓗᑎᒃ 3%−ᐸᓗᖕᒥ ᐅᓄᖅᑐᓄᑦ 
ᐊᕐᕌᒍᓄᑦ. ᐅᐊᓕᓂᐅᑉ ᓯᒡᔭᖓᓂ ᐊᖅᑯᓵᖃᑦᑕᖅᑐᑦ ᐃᓄᒋᐊᓐᓂᖏᑦ ᐅᓄᖅᓯᕙᓪᓕᐊᖏᓐᓇᖅᑐᑦ ᖃᖓᑦᑎᐊᓵᖅ ᐊᒻᒪᓗ 
ᐃᓗᓕᖃᖅᖢᑎᒃ ᓇᓚᐅᑦᑖᖅᑕᐅᓯᒪᔪᒥᒃ 243 ᐳᐃᔨᓂᒃ 2006−ᖑᑎᓪᓗᒍ. ᐃᑎᔪᒦᑦᑐᑦ ᐃᓄᒋᐊᓐᓂᖏᑦ ᓇᓚᐅᑦᑖᖅᑕᐅᓯᒪᔪᑦ 
288 ᐅᖓᑖᓂ ᐳᐃᔨᓂᒃ, ᐃᑎᔪᕐᒥᐅᑕᐃᑦ ᐋᕐᓗᐃᑦ ᐅᐸᒃᑕᐅᒐᔪᙱᓗᐊᖅᑐᑦ ᖃᐅᔨᓴᖅᑕᐅᓯᒪᔪᓄᑦ ᓇᓗᓇᐃᕋᓱᒡᓗᒋᑦ. 
ᐋᕐᓗᐃᑦ ᐅᓄᕐᓂᖏᑦ ᐊᑦᓛᓐᑎᒃ ᓂᒋᖅᐸᓯᐊᓂ/ᐅᑭᐅᖅᑕᖅᑑᑉ ᑲᓇᖕᓇᖓᓂ ᓇᓗᔭᐅᔪᑦ. 
 

ᑐᓗᖅᑕᕈᑏᑦ ᐱᔾᔪᑕᐅᔪᑦ ᐊᒻᒪᓗ ᐊᑦᑕᕐᓇᖅᑎᑦᑎᔪᑦ 
 
ᐋᕐᓗᐃᑦ ᑐᖁᖓᔪᑦ ᐱᔭᐅᒐᔪᖏᑦᑐᑦ ᐊᒻᒪᓗ ᖃᐅᔨᒪᔭᐅᔫᒐᓗᐊᓪᓗ ᐊᑦᑕᕐᓇᖅᑐᒃᑰᕐᓂᖏᑦ ᖃᐅᔨᔭᐅᓯᒪᔪᑦ ᐅᕿᖏᓐᓂᖏᓐᓄ 
ᑐᕌᒐᕐᒥ ᐊᑐᖅᖢᑎᒃ. ᐸᓯᕕᒃ ᓯᒡᔭᖓᓂ ᐋᕐᓗᐃᑦ ᐃᓅᔪᑦ ᐅᓄᖏᑦᑑᓪᓗᑎᒃ, ᑖᒃᑯᑐᐊᖑᓪᓗᑎᒃ ᐃᓄᒋᐊᖕᓂᖏᑦ 
ᓂᑲᓇᖅᑑᓪᓗᑎᒡᓗ ᑐᖁᕋᖅᑕᐅᓂᖏᑦ ᐅᓄᖅᓯᕙᓪᓕᐊᑎᓪᓗᒋᑦ ᐅᕝᕙᓘᓐᓃᑦ ᓄᓕᐊᕈᓐᓇᕐᓂᖏᑦ ᐊᑦᑎᒃᓯᓂᖏᓐᓄ. 
ᐃᓄᒋᐊᖕᓃᑦ ᑭᐳᖕᓂᖕᓂᖏᑦ ᐊᒻᒪᓗ ᓄᓕᐊᖃᑎᒌᖕᓂᖏᑦ ᑕᐃᒪᐃᒐᔪᖏᑦᑐᑦ ᐊᒻᒪᓗ ᑖᓐᓇ ᑐᓗᖅᑕᕈᑕᐅᓪᓗᓂ 
ᐅᕝᕙᓘᓐᓃᑦ ᐊᔪᖅᑎᑦᑎᓪᓗᓂ ᐆᒪᔪᓕᐅᕈᑎᓄᑦ ᐊᒻᒪᓗ/ᐅᕝᕙᓘᓐᓃᑦ ᓇᒦᓐᓂᖏᓐᓄ ᐃᑲᔪᖅᑕᐅᔾᔪᑎᖏᓐᓄ ᐱᔪᓐᓇᕐᓂᕐᒥ. 
ᓂᕆᖃᑦᑕᖅᑕᖏᑕ ᐋᖅᑭᒃᓯᒪᓂᖏᑦ ᐊᔾᔨᐅᖏᓐᓂᖏᑦ ᐱᔾᔪᑎᒋᓪᓗᒍ, ᐃᓂᖃᖅᑐᑦ ᐊᒻᒪᓗ ᐊᖅᑯᓵᖅᑐᑦ ᓂᑲᓇᖅᑐᑦ 



ᐊᖑᓇᓱᖃᑦᑕᖅᑕᖏᑕ ᐅᓄᕐᓂᖏᓐᓄ ᐅᕝᕙᓘᓐᓃᑦ ᐱᐅᓂᖏᓐᓄ. ᖃᐅᔨᒪᔭᐅᖏᑦᑐᖅ ᐃᑎᔪᕐᒥᐅᑕᐃ ᐅᕝᕙᓘᓐᓃᑦ ᐊᑦᓛᓐᑎᒃ 
ᓂᒋᖅᐸᓯᐊᓂ/ᐅᑭᐅᖅᑕᖅᑑᑉ ᑲᓇᖕᓇᖓᓂ ᐃᓄᒋᐊᖕᓂᖏᑦ ᐊᔾᔨᐅᖏᑦᑑᓂᖏᑦ ᑕᐃᒪᐃᖃᑕᐅᖕᒪᖔᑦ. 
 
ᐃᓄᖕᓂᖔᖅᑐᓄᑦ ᐊᑦᑕᕐᓇᖅᑐᓪᓗᐊᑕᐃᑦ ᐸᓯᕕᒃ ᓂᒋᖅᐸᓯᐊᓂ ᐃᓄᒋᐊᖕᓂᖏ ᐋᕐᓗᐃᑦ ᓱᖁᓯᖅᓯᓂᐅᔪᑦ (ᓴᖅᑭᔮᖅᑐᒃᑯᑦ 
ᐊᒻᒪᓗ ᓂᐱᒃᑯᑦ), ᐊᖑᓇᓱᒍᓐᓇᖅᑕᖏᑦ ᐅᓄᕈᓐᓃᖅᐸᓪᓕᐊᓂᖏᑦ, ᐊᒻᒪᓗ ᓱᕈᕐᓄᑦ. ᑖᒃᑯᐊ ᐊᑦᑕᕐᓇᖅᑐᑦ 
ᐊᑕᐅᑦᑎᒃᑰᑐᐃᓐᓇᕆᐊᓖᑦ. ᐅᖅᓱᐊᓗᖕᒥ ᑯᕕᓂᖅ, ᐅᒥᐊᕐᔪᐊᑦ ᑐᓗᕐᓂᖏ, ᑮᓇᐅᔭᓕᐅᕐᓂᕐᒧᑦ ᐃᖃᓗᓕᕆᓂᐅᑉ 
ᐱᓕᕆᖃᑎᒌᖕᓂᖏᑦ ᐊᒻᒪᓗ ᓯᓚᐅᑉ ᐊᓯᔾᔨᕐᓂᖓ ᐋᕐᓗᖕᓂ ᐊᒃᑐᐃᑐᐃᓐᓇᕆᐊᓖᑦᑕᐅᖅ. ᖃᔅᓯᒐᓚᐃᑦ ᐊᑦᑕᕐᓇᖅᑐᐃ 
ᐋᕐᓗᖕᓄ ᐊᑦᓛᓐᑎᒃ ᓂᒋᖅᐸᓯᐊᓃᑦᑐᓄᑦ ᐊᒻᒪᓗ ᐅᑭᐅᖅᑕᖅᑐᒥᒃ ᐃᓚᓕᐅᑎᖕᒥᔪᑦ. ᐋᕐᓗᐃᑦ, ᐊᑦᓛᓐᑎᒃ 
ᓂᒋᖅᐸᓯᐊᓂ/ᐅᑭᐅᖅᑕᖅᑑᑉ ᑲᓇᖕᓇᖓᓂ ᐃᓄᒋᐊᖕᓂᖏᑦ, ᐊᖑᓇᓱᒃᑕᐅᖃᑦᑕᖅᑐᑦ ᑲᓛᖠᑦ ᐅᐊᓕᓂᐊᓂ. 
 
ᐊᔾᔨᐅᖏᑦᑐᒥᒃ ᐱᒻᒪᕆᐅᓂᖏᑦ ᓂᕐᔪᑎᐅᖃᑎᒌᓄᑦ 
 
ᐋᕐᓗᐃᑦ ᐱᒻᒪᕆᐅᔪᒥᒃ ᑕᐅᑐᒃᑕᐅᔪᑦ ᑕᒪᐃᓐᓄ ᓄᓇᖃᖅᑳᖅᓯᒪᔪᓄᑦ ᐊᒻᒪᓗ ᑲᓇᑕᒥ ᐃᓄᓕᒫᓄᑦ. ᐳᓚᕋᖃᑦᑕᖅᑐᓄᑦ 
ᑕᑯᓐᓇᒐᐅᕙᒃᑐᑦ, ᐱᓗᐊᖅᑐᒥᒃ ᐊᑦᓛᓐᑎᒃ ᓯᒡᔭᖓᓂ ᑲᓇᑕᒥ, ᐊᒻᒪᓗ ᑕᑯᔭᒐᖃᕐᕕᖕᒥ ᓄᓇᕐᔪᐊᓕᒫᒥᑦ ᑕᑯᒃᓴᐅᑎᑕᐅᕙᒃᖢᑎᒃ. 
ᐋᕐᓗᐃᑦ ᐅᓄᕐᓂᖏᑦ ᐳᑎᔅ ᑲᓚᒻᐱᔭ (BC)−ᐅ ᓯᒡᔭᖓᓂ 500 ᐅᖓᑖᓃᑦᑑᒐᓗᐊᑦ, ᐊᕕᒃᑐᖅᓯᒪᔪᑦ ᑎᓴᒪᓄᑦ ᐊᔾᔨᒌᖏᑦᑐᓄᑦ 
ᐃᓄᒋᐊᖕᓂᐅᔪᓄᑦ ᖃᓄᐃᓕᐅᖃᑎᒌᖃᑦᑕᖏᑦᑐᓄᑦ, ᐊᒻᒪᓗ ᑕᐃᒪᐃᒻᒪᑦ ᓂᕐᔪᑎᐅᖃᑎᒌᖑᔪᑦ ᐊᑐᕆᐊᖃᖅᑐᑦ 
ᖃᓄᐃᓕᖓᕈᓘᔭᖅᑐᒥᒃ ᐱᐅᖅᓱᐊᕐᓂᕐᒧᑦ ᐸᕐᓇᐅᑎᓂᒃ. ᐅᓄᖅᑐᑦ ᐋᕐᓘᑉ ᑕᐅᑦᑐᖏᑦ, ᓲᕐᓗ ᐃᓂᖃᖅᑐᑦ ᓇᒥᕈᓘᔮᖏᓐᓂᖏᑦ, 
ᐊᒃᖠᒋᐊᖅᓯᒪᔪᑦ ᓄᓕᐊᕈᓐᓇᕐᓂᖏᑦ, ᐊᒻᒪᓗ ᓴᙱᔪᑦ ᐱᖅᑯᓯᖏᑦ, ᐃᒪᕐᒥᐅᑕᓄᑦ ᐱᕕᐊᖏᖃᖅᑐᓄᑦ ᐊᔾᔨᒋᔭᐅᖏᑦᑐᑦ. 
 
ᓴᐳᓐᓂᐊᕈᑏᑦ ᓴᖅᑭᔮᖅᑐᑦ ᐅᕝᕙᓘᓐᓃᑦ ᐊᓯᖏᑦ ᖃᓄᐃᓕᖓᓕᕐᓂᖏᑕ ᓇᓗᓇᐃᖅᑕᐅᓯᒪᔪᑦ 
 
ᑲᓇᑕᒥ, ᐋᕐᓗᐃᑦ ᓴᐳᑎᔭᐅᓯᒪᔪᑦ ᑕᕆᐅᕐᒥᐅᑕᓄᑦ ᐃᕕᐊᖏᖃᖅᑐᓄᑦ ᒪᓕᒐᑎᒍᑦ ᐃᖃᓗᓕᕆᓂᕐᒧᑦ ᒪᓕᒐᑎᒍᑦ. ᑕᓪᓕᒪᐃᑦ 
ᐋᕐᓗᐃᑦ ᐃᓄᒋᐊᖕᓂᖏᑦ ᖃᓄᐃᓕᖓᓕᕐᓂᖏᑦ ᑲᓇᑕᒥ ᖃᐅᔨᓴᖅᑕᐅᓚᐅᖅᑐᑦ 2001−ᒥ, ᐊᒻᒪᓗ ᑎᓴᒪᐃᑦ 
ᓇᓗᓇᐃᖅᑕᐅᓪᓗᑎᒃ ᐆᒪᔪᐃᑦ ᖁᒃᓴᓇᖅᑐᒦᓕᖅᑐᓄᑦ ᒪᓕᒐᖓᓂ. ᐊᑭᓐᓇᕐᒥ ᐃᓂᖃᖅᑐᑦ ᐃᓄᒋᐊᓐᓂᖏᑦ 
ᓇᓗᓇᐃᖅᑕᐅᓚᐅᖅᑐᖅ ᐊᑦᑕᕐᓇᖅᑐᒦᓐᓂᖓᓂ, ᓂᒋᕐᒥ ᐃᓂᖃᖅᑐᑦ ᐃᓄᒋᐊᓐᓂᖏᑦ ᐊᒻᒪᓗ ᐅᐊᓕᓂᐅᑉ ᓯᒡᔭᖓᓂ 
ᐊᖅᑯᓵᖃᑦᑕᖅᑐᑦ ᐃᓄᒋᐊᓐᓂᖏᑦ ᐅᓗᕆᐊᓇᖅᑐᒦᓐᓂᖏᓐᓂ ᐊᒻᒪᓗ ᐃᑎᔪᒦᑦᑐᑦ ᐃᓄᒋᐊᓐᓂᖏᑦ ᐊᔾᔨᐅᖏᑦᑐᒥᒃ 
ᐃᓱᒫᓘᑕᐅᓪᓗᑎᒃ. ᐊᑦᓛᓐᑎᒃ ᓂᒋᖅᐸᓯᐊᓂ/ᐅᑭᐅᖅᑕᖅᑑᑉ ᑲᓇᖕᓇᖓᓂ ᐃᓄᒋᐊᖕᓂᖏᑦ ᐃᓱᒪᒋᔭᐅᓚᖅᖢᓂ 
ᖃᐅᔨᓴᖅᑕᐅᓯᒪᔪᓂᒃ ᐱᑕᖃᙱᓗᐊᕐᓂᖓᓂ. 


